Støre må drøfta menneskerettar med India
Raftoprisen 2007 støttar kastelause og fattige i India. Det er bra. Det er på høg tid at årsakene til fattigdom og svolt i India: kastesystemet og den tilhøyrande marginaliseringa av størstedelen av befolkninga i India, kjem fram i lyset.
 

Den norske regjeringa har gjort det enkelt for seg i samarbeidet vårt med verdas største demokrati, det lander i verda med flest svoltne. I Noregs Handlingsplan for India nemner ikkje regjeringa fattigdom eller svolt med eitt ord. Samarbeidet handlar mest om næringslivsutvikling, klima og kulturutveksling. Kvifor denne prioriteringa, utanriksminister Jonas Gahr Støre? Noreg må inkludera ein menneskerettsdialog i samarbeidet med India. Noreg har mykje kompetanse på både dialog om konfliktar og om menneskerettar, og har til dømes slik dialog med kinesiske styresmakter. 
 

Mellom dei viktigaste emna i ein menneskerettsdialog mellom Noreg og India, bør det vera plass til menneskeretten å kunna brødfø seg sjølv. I India bur nemleg dei fleste som svelt her på jorda, og andelen av folkesetnaden i India som svelt går IKKJE ned, trass eventyrleg økonomisk vekst. Retten til å kunna brødfø seg sjølv betyr at alle skal kunna tena tilstrekkeleg til å brødfø sin eigen familie. Dei fleste som svelt bur midt oppi maten - på landsbygda - og kjem til å gjera det også dei neste 50 åra. Difor bør tilgang til jord vera det viktigaste forslaget frå Noreg. Slik at menneske som svelt i det minste kan få høve til å dyrka sin eigen mat.
 

Kvinner i India er nedst på rangstigen. Kvinner generelt får minst mat sidan dei må eta etter alle mannfolka i familien, og dei får ofte halve løna av menn. Noreg bør mellom anna oppmoda India om å bruka erfaringane sine med kvotering av kastelause og andre marginale gruppe, til å kvotera fram kvinner.
 

Kastesystem og korrupsjon i India øydelegg rettstryggleiken for menneske med lågare sosial rang. Det å kunna stola på politi og dommarar er heilt grunnleggjande i eit demokrati. Noreg bør foreslå eit justis-samarbeid med India for å utveksla lærdom om korleis rettsstaten fungerer for marginale delar av folkesetnaden.
 

Menneskerettsorganisasjonen FIAN har eit etablert samarbeid med ei rekkje parlamentarikarar i India, og om regjeringa treng hjelp til å koma i gang med ein menneskerettsdialog med India, kan jo Indias parlament vera ein stad å byrja?

